
Солтанова Вәзилә Шәйхенур кызы

Тема: “Көзге ярминкә”

(мәктәпкәчә әзерлек төркеме)

Максат: Татар халык авыз иҗатын, халкыбызның борынгыдан килгән күркәм гореф-гадәтләрен саклап калу.
Бурычлар:
· хезмәт җимешенә карата хөрмәт,әдәп-әхлак сыйфатын, дуслык мөнәсәбәтен тәрбияләү.

· эстетик зәвыкны, иҗади фикерләү сәләтен үстерү.

· туган телнең, туган якның матурлыгын, аһәңлеген тоя-күрә белергә өйрәтү.

Җиһазлар һәм материаллар: кубиклар, өстәл, самавар, ярмалар, итек- читекләр, чабата, яшелчә-җимешләр, яулыклар.

Зал бизәлеше: Залда алтын көз фоны, уртада ярымтугәрәк формасында кубиклар куелган, һәрбер кубик өстендә сату өчен әйберләр.

Каршы стенада плакат “Ярминкәгә рәхим итегез”.
Балалар белән эш: Җырлар һәм шигырьләр, такмаклар.
Бәйрәм барышы:

(Музыка астында малай белән көз керәләр)

М: Исәнмесез, дуслар! Көз җитте, ярминкә җитте, беләсезме?

Килде ярминкә даулап,

Килде ярминкә шаулап.

Әй, Иш бабай, Иш бабай,

Мич башыннан төш бабай!
Көз: Исәнмесез дуслар! Мин – алтын көз. Мин көзге айларның, көзге байлыкларның патшасы булам. Һәм мин сезне барыгызны да үземнең көзге байлыкларымны авыз итергә чакырам.

Кызыкайлар, дускайлар,

Эшегезне ташлагыз,

Ярминкәгә килегез!

(Башта бер төркем балалар “ Көз, көз, әйт әле” җырын җырлап чыгалар, аннан икенче төркем, аннан өченче төркем һәм түгәрәк ясап Көз белән җырлыйлар)

Җыр “Көз, көз, әйт әле”
(Һәр бала үзенең билгеләнгән урынына баса)

А.бала: Дусларым белән бергә,

Базарга килдем бүген.

Көз көнендә ярминкә

Күңелле була икән.

1 сатучы:  Шундый зур безнең базар,

Шундый бай безнең базар.

Әй, алмасы,алмасы,

Әй, татлы соң, әй тәмле.

Әфлисун. лимоннар,

Өелгән катлы-катлы.

Көз: Чыннан да дуслар, нинди матурлык, күпме байлык, муллык! Әйдәгез әле, бергәләп ял итик, уеннар уйныйк.

Уен “ Яшелчәләр-җимешләр”
Көз: Балалар, мин бик шат. Рәхмәт сезгә. Сез чыннан да эшләргә дә, уйнарга да яратасыз икән. Яшелчәләрне, җимешләрне бик оста җыеп алдыгыз.

Сезнең белән бик күңелле, әмма миңа китергә дә вакыт. Мин сезгә көзге байлыкларымны калдырып, үз юлымны дәвам итим. Сәламәт булыгыз! Эш сөегез! Бай булыгыз! Ярминкәгез мөбәрәк булсын!

2 сатучы:  Базар бай, кесәсе бай.

Дарым-шарым. тәңкә ярым.

Күпмегә алсаң, шуңа сатам. (ярмалар күрсәтә)
3 сатучы:  Базарга һәркем килер,

Үзенә кирәген алыр.

Бай килсә – мал алыр,

Ярлы килсә – чабата алыр. (чабата күрсәтә)
4 сатучы:  Итек-читек, энә-безләр,

Матур итеп теккәннәр.

Кирәкмиме, алмыйсызмы? (читекләр күрсәтә)
Ә яулыгымы, яулыгы,

Нинди матур бизәге.

Бу матур яулыклар белән берәр уен да уйнап була. Әйдәгез, уйнап алыйк.

Уен “Кулъяулыгым-яулыгым” (тат. халык уены)

(Залга татар милли киемендә малай керә һәм каранып йөри)

5 сатучы:  Әй, матур егет, сиңа ни кирәк?

Күрәмсең син бик зирәк!

Малай: Миңа дустым ат кирәк.

Типми торган тай булсын,

Атланырга җай булсын.

Йомшак булсын аркасы,

Маңгаенда кашкасы.

Төсе булсын аның – күк,

Сәлим абый аты күк.

5 сатучы: (сызгыра, ат чыга)

Малай: Эх, аты да ичмасам!

5 сатучы:  Сәлим абый аты күк,

Атлар булмый андый күп.

Менә сиңа ат (атның бавын кулына тоттыра)
Менә сиңа дилбегә

Ат тотарга өйрәнә тор бүгенгә. (малай ат белән чыгып китә)
Бию (атлар белән)
Кыз:  Матур читек кидем бүген,

Уңайлы да, җайлы да.

Ул йөргәндә, яңа булгач,

Көйли дә, җырлый да.

Такмаклар әйтешү
6 сатучы:  Әтәм-сәтәм, көзге сатам

Бу көзге булмас әрәм

Бер матур кызга бирәм. (көзгеләрен күрсәтә)
(Бер кыз бала чыга, каранып йөри һәм көзге ала)

Кыз:  Карыйм да, карыйм көзгегә,

Ала алмыйм күзне дә.

Миңа карап бер матур егет

Елмая бит көзгедә

А.бала: Әйе шул,әйе, халык әйткән бит:

Егет булса – батыр булсын,

Кыз булса – матур булсын.

7 сатучы:  Әй, дусларым, килегез,

Минем яшелчәләремне күрегез.

Үзе тәмле, үзе баллы,

Үзе татлы, үзләре бик кирәкле.

Җыр “Алтын көз”
(Тавыш ишетелә, ялкау әтисе, әнисе белән керәләр)

Ялкау: Кая, кая, нәрсә бар монда?! Әллә кайдан тавышлары ишетелеп тора, тәмле исләр чыккан. Әти, әни, килегез монда, карагыз әле, нәрсәләр генә юк монда. (күрсәтә) Менә миңа бу кирәк, бу кирәк. (бөтенесен ала)
Әти: Улым, син нишлисең? Алай эшләргә ярамый. Без бит ярминкәдә һәм әйберләрне сатыпалырга кирәк.
Ялкау: Хәзер менә, сорап торырмын... Нәрсә кирәк шуны алам да, ашыйм (ала)
Әни: Улым, тыңла әле, бу яшелчәләр, җимешләр кеше хезмәте, ә кеше хезмәтен хөрмәт итергә кирәк. Син беләсеңме соң, халык нәрсә дигән: “Кем эшләми, шул ашамый”.
Ялкау: Ә мин әни эшләмим дә, ә ашыйм. Мин бит ялкау, миңа ярый. (кулындагы ризыгын ашый, әти-әнисе тарткалыйлар) Китегез әле моннан, менә хәзер сездән сорап торырмын. Минем мәкаль икенче: “Кем эшләми, шул күп, күп итеп ашый.” (көлә)
А. бала: Ялкау, әйдә безнең белән уен уйнап ал, бәлки әзрәк үзгәрерсең.

Уен “Кем тизрәк, кем җитезрәк”
(Ялкау эшләргә теләми, уен ахырында балаларга приз бирелә, 
ә ялкауга бирмиләр)

Ялкау: Ә миңа?

А. бала: Ялкау, кем эшләми, шул ашамый, аңладыңмы инде хәзер.

Ялкау: (башын аска иеп) Аңладым, аңладым инде. Әти, әни, әйдәгез киттек алайса, бакчадагы бәрәңгене җыеп алырга кирәк. (чыгып китәләр)
(Уртага малай белән кыз чыга)

Егет: Бию көйләрен ишетсә,

Егет биеми калмас.

Кыз:  Уйнап торган читекләрдән

Кызлар күзләрен алмас.

Татар халык биюе
8 сатучы:  Әтәч сатам, әтәч сатам,

Башы тарак, койрыгы урак.

Уята иртүк, ки-кри-күк.

Күбрәк алсагыз – очсыз бирәм,

Җырлап бирсәгез – үземнең әтәчемне бирәм. (әтәч костюмын кигән
бала тора)

А.бала: Әтәч дигәндә җырлап бирергә дә риза.

Җыр “Туган телдә җырыбыз”

А.бала: Тәмле кәнфитләр дә булды,

Бар дусларны сыйларга.

Чәй эчәргә самавыр да

Куйыйк әле, булмаса.
9 сатучы:  (кулында самавыр)

Менә бу самавыры,

Сабырның да сабыры.

Кайный башласа – кайный,

Ташый башласа – ташый.

Бала:  Нинди матур самавыры,

Ялт-йолт итеп тора ул.

Самавырда кайнаган чәй,

Бигрәк тәмле була ул.

Күмәк бию.

А.бала: Дуслар, ә хәзер әйдәгез самавырдан кайнар итеп чәй эчеп алыйк.

Бөтенесе: Әйдәгез. (чәй эчү)

